
አዋጅ ቁጥር ……../ 2012
የማህበረሰብ አቀፍ የጤና መድህን አዋጅ
ዜጎች ለጤና አገልግሎት በሚያወጡት ከፍተኛ ወጪ ምክንያት ለከፋ ድህነት እየተዳረጉ ከመሆኑም በላይ አብዛኞቹ የሚከፍሉት ገንዘብ በማጣት ሊድን በሚችል ህመም እየተሰቃዩ ላልተፈለገ ኢኮኖሚያዊ እና ማህበራዊ ቀውስ እየተጋለጡ በመሆኑ፤
የማህበረሰብ አቀፍ የጤና መድህን ሥርዓትን በመዘርጋት በህብረተሰቡ መካከል ያለውን የእርስ በእርስ የመደጋገፍ ባህል በማጠናከር ፍትሐዊ፣ ጥራት እና ቀጣይነት ያለው ሁሉን አቀፍ የጤና አገልግሎት ሽፋን ለዜጎች ተደራሽ በማድረግ ጤንነቱ የተጠበቀ አምራች ሃይል ማፍራት የአገሪቱ የጤና ፖሊሲ አካል በመሆኑ፤ 

የማህበረሰብ አቀፍ የጤና መድህን ሥርዓት በሙከራ እና ማስፋፊያ ትግበራ ወቅት አበረታች ውጤት በማሳየቱ ቀጣይነቱን ይበልጥ ለማረጋገጥ በተበታተነ መልኩ ሲሰራበት የቆየውን አሰራር ይበልጥ በተቀናጀ ሁኔታ የፌዴራል እና የክልል አስፈጻሚ አካላትን አስተሳስሮ ለመምራት የሕግ ማዕቀፍ ማውጣት በማስፈለጉ፤
በኢትዮጵያ ፌዴራላዊ ዴሞክራሲያዊ ሪፐብሊክ ሕገ መንግሥት አንቀጽ 55 ንዑስ አንቀጽ (1) እና (6) መሠረት የሚከተለው ታውጇል፡፡
ክፍል አንድ
ጠቅላላ
1. አጭር ርዕስ
ይህ አዋጅ "የማህበረሰብ አቀፍ የጤና መድህን አዋጅ ቁጥር _______ /2012" ተብሎ ሊጠቀስ ይችላል፡፡
2. ትርጓሜ
 በዚህ አዋጅ ውስጥ:-
1. "የማህበረሰብ አቀፍ የጤና መድህን" ማለት ትርፍን መሠረት ያላደረገ መደበኛ ባልሆነ ዘርፍ የተሰማሩ የህብረተሰብ ክፍሎችን በአባልነት የሚያቅፍ የመድህን ዓይነት ነው፤
2. "መደበኛ ባልሆነ ዘርፍ የተሰማሩ" ማለት በእርሻና ሌሎች የግብርና ሥራዎች፣ በአርብቶ አደርነት፣ በከፊል አርብቶ አደርነት፣ በጥቃቅንና አነስተኛ ተቋማት ተሰማርተው ራሳቸውን የሚያስተዳደሩና በእነዚህ ተቋማት ተቀጥረው የሚሠሩ፣ ሥራ የሌላቸው የህብረተሰብ ክፍሎችን እና በማህበራዊ የጤና መድህን ስርዓት የማይታቀፉትን ሁሉንም የህብረተሰብ ክፍሎች የሚያካትት ሲሆን የመከላከያ ሠራዊት አባላትን አይጨምርም፤
3. "ማህበራዊ የጤና መድህን" ማለት በአዋጅ ቁጥር 690/2002 የተቋቋመው የማህበራዊ የጤና መድህን ሥርዓት ነው፤
4. "ኤጀንሲ" ማለት በሚኒስትሮች ምክር ቤት ደንብ ቁጥር 191/2003 የተቋቋመው የኢትዮጵያ የጤና መድህን ኤጀንሲ ነው፤
5. "የክልል አስፈጻሚ" አካል ማለት ይህን አዋጅ እና ይህንን አዋጅ ለማስፈጸም በሚወጡ ደንብ እና መመሪያዎች መሰረት በወረዳ፣ በዞን እና በክልል ደረጃ የማህበረሰብ አቀፍ የጤና መድህን ስራን ለመስራት ስልጣን የተሰጠው አካል ነው፤  

6. "ቋት" ማለት በማህበረሰብ አቀፍ የጤና መድህን ሥርዓት ውስጥ ከከፋይ አባላት መዋጮ፣ ከክልል መንግሥት የተናጠል ድጎማ፣ ከፌዴራል መንግሥት አጠቃላይ ድጎማ እና ከሌሎች ምንጮች የሚገኘውን ገንዘብ በአንድ ላይ በማሰባሰብ ለተጠቃሚዎች የጤና አገልግሎት ለመግዛት የሚውል ሀብት ነው፤
7. "አባል" ማለት ቤተሰቡን የሚያስተዳድር ባል ወይም ሚስት ወይም በሕግ የማስተዳደር ኃላፊነት የተሰጠው ሰው ሆኖ ራሱን እና ቤተሰቡን በጤና መድህኑ ያስመዘገበ እንዲሁም ራሱን ችሎ ዓመታዊ መዋጮ የከፈለ ወይም በሌላ ወገን የተከፈለለት ሰው ነው፤
8. "ቤተሰብ" ማለት መሠረታዊ እና ተጨማሪ የቤተሰብ አባላትን የሚያጠቃልል ነው፤
9. "መሠረታዊ የቤተሰብ አባል" ማለት የአባልን የትዳር አጋርና ልጅን ይጨምራል፤
10. "የትዳር አጋር" ማለት ከአባል ጋር በሕጋዊ ጋብቻ የተሳሰረ ሰው ሲሆን በቤተሰብ ህጉ እንደባልና ሚስት የሚኖሩትንም ይጨምራል፤
11. "ልጅ" ማለት እድሜው ከ18 ዓመት በታች የሆነ የአባል የሥጋ፣ የእንጀራ ወይም የጉዲፈቻ ልጅ ሲሆን አባሉ በሕግ መሠረት የአሳዳጊነት ኃላፊነት የተጣለበትን ማንኛውንም ልጅ የሚያጠቃልል ሆኖ ዕድሜያቸው ከ18 ዓመት በላይ ቢሆንም ራሳቸውን ለማስተዳደር የማይችሉ የአዕምሮ ህሙማንን ወይም የአካል ጉዳተኛ የሆኑ ልጆችን ይጨምራል፤ 

12. "ተጨማሪ የቤተሰብ አባል" ማለት ከመሠረታዊ የቤተሰብ አባል ውጪ ሆኖ ከአባሉ ጋር በአንድ ጣራ ሥር የሚኖር እና በአባሉ ገቢ የሚተዳደርን ሰው ይጨምራል፤
13. "መክፈል የማይችል" ማለት በገቢ መጠን ልየታ መሥፈርት መሠረት ዓመታዊ የማህበረሰብ አቀፍ የጤና መድህን መዋጮ የመክፈል አቅም የሌለው ተብሎ በወረዳ አስተዳደር የተለየ አባወራ/እማወራ ወይም ግለሰብ ነው፤
14. "የጤና አገልግሎት ተቋም" ማለት የብቃት ማረጋገጫ የምስክር ወረቀት ኖሮት የጤና አገልግሎት ለመስጠት በአስፈጻሚው አካል በሚወጣ መስፈርት ተመርጦ ውል የገባ የመንግስት ወይም የግል የጤና አገልግሎት ተቋም ነው፤
15.  “የግል የጤና አገልግሎት ተቋም” ማለት በመንግስት የልማት ድርጅት፣ በበጎ አድራጎት፣ መንግስታዊ ባልሆነ ድርጅት ወይም በግል ባለሃብት የሚተዳደር ሆኖ ለትርፍ የተቋቋመ ወይም ለትርፍ ያልተቋቋመ የጤና ተቋም ነው፤ 
16. “የጥቅም ማዕቀፍ” ማለት በማህበረሰብ አቀፍ የጤና መድህን ሥርዓቱ እንዲሸፈኑ የተለዩ የጤና አገልግሎቶች ናቸው፤
17. "ተጠቃሚ" ማለት አባል እና የአባልን ቤተሰብ ያካትታል፡፡ 
18. "የቀጥታ ክፍያ" ማለት ተጠቃሚው የጤና አገልግሎት በሚያገኝበት ወቅት በጥሬ ገንዘብ ከኪስ የሚከፈል ክፍያ ነው፡፡

19.  "የተናጠል ድጎማ" ማለት ከክልል መንግሥት ወይም ከወረዳ አስተዳደር ወይም በሁለቱም መክፈል ለማይችሉ  የሚደረግ አመታዊ መዋጮ ነው፣   

20. "አጠቃላይ ድጎማ" ማለት ከፌዴራል መንግሥት በየዓመቱ የማህበረሰብ አቀፍ የጤና መድህን አባልነት መዋጮ ለመደጎም የሚመደብ ገንዘብ ነው፤
21. "ክልል" ማለት በኢትዮጵያ ፌዴራላዊ ዴሞክራሲያዊ ሪፐብሊክ ሕገ-መንግሥት አንቀጽ 47 ንዑስ አንቀጽ 1 እና 2 የተመለከተው ማንኛውም ክልል ሲሆን የአዲስ አበባና የድሬዳዋ ከተማ አስተዳደሮችን ይጨምራል፤ 

22.  "ሰው" ማለት የተፈጥሮ ሰው ወይም በሕግ የሰውነት መብት የተሰጠው አካል ነው፤
23.  ማንኛውም በወንድ ፆታ የተገለጸው አነጋገር ሴትንም ይጨምራል፡፡
3. የተፈጻሚነት ወሰን
ይህ አዋጅ በመላ ሀገሪቱ ተፈጻሚ ይሆናል፡፡
ክፍል ሁለት
የማህበረሰብ አቀፍ የጤና መድህን ሥርዓት መቋቋም 
4. መቋቋም
የማህበረሰብ አቀፍ የጤና መድህን ሥርዓት በዚህ አዋጅ ተቋቁሟል፡፡
5. የማህበረሰብ አቀፍ የጤና መድህን ቋት ምሥረታ
1. የማህበረሰብ አቀፍ የጤና መድህን ቋት በክልል እና በፌዴራል ደረጃ ይመሠረታል፡፡
2. የክልል እና የፌዴራል ቋት ድርሻ ከሚሰበሰበው አጠቃላይ መዋጮ በመቶኛ የተከፋፈለ ይሆናል፡፡
3. በክልል የሚቋቋመው ቋት እንደክልሉ ተጨባጭ ሁኔታ በክልል ወይም ከክልል በታች ባለ የአስተዳደር እርከን የሚመሠረት ሲሆን የክፍፍል ድርሻው በክልል ህግ ይወሰናል፡፡
6. የመጠባበቂያ ፈንድ

1. የማህበረሰብ አቀፍ የጤና መድህን ሥርዓት የመጠባበቂያ ፈንድ በፌዴራል እና በክልል አስተዳደር ደረጃ ይቀመጣል፡፡
2. በዚህ አንቀጽ ንዑስ አንቀጽ 1 መሰረት የሚቀመጠው የመጠባበቂያ ፈንድ ከተሰበሰበው አጠቃላይ ዓመታዊ የአባላት መዋጮ 5 /አምስት/ በመቶ ይሆናል፡፡

ክፍል ሦስት 

የማህበረሰብ አቀፍ የጤና መድህን አስፈጻሚ አካላት
7. የፌዴራል አስፈጻሚ አካል
1. የማህበረሰብ አቀፍ የጤና መድህን ሥርዓትን የሚመራው፣ የሚያስተባብረው እና የሚያስፈጽመው ኤጀንሲው ይሆናል፡፡
2. የዚህ አንቀጽ ንዑስ አንቀጽ 1 አጠቃላይ ድንጋጌ እንደተጠበቀ ሆኖ ኤጀንሲው የሚከተሉት ስልጣንና ተግባር ይኖሩታል፡-

ሀ) የፖሊሲ ሃሳብ ያመነጫል፣ ስትራቴጂዎችን ይነድፋል፣ የሕግ ማዕቀፍ ያዘጋጃል፤
ለ) በሀገሪቱ ለሚመሰረቱ ቋቶች የአመሠራረት ሥርዓት እና መለኪያ ያወጣል፤

ሐ) ሀገር አቀፍ ቋቱን ያስተዳድራል፤ በሶስተኛ ደረጃ ሆስፒታሎች የጤና አገልግሎት ግዢ ይፈጽማል፤
መ) ለጤና መድህን ሥርዓቱ የሚውል አማራጭ የገንዘብ ምንጭ ያፈላልጋል፣ ሥርዓት ይዘረጋል፤ 
ሠ) ለክልል አስፈጻሚ አካላት የአቅም ግንባታ ድጋፍ ያደርጋል፤
ረ) የጥቅም ማዕቀፍ እና የመድኃኒት ዝርዝር ያዘጋጃል፤
ሰ) የሚያስፈልገውን ዓመታዊ አጠቃላይ ድጎማ ለሚመለከተው የመንግስት አካል አቅርቦ ያስመድባል፤
ሸ) የማህበረሰብ አቀፍ የጤና መድህን ሥርዓት የስጋት ተጋላጭነት መቀነሻ ስልት ይቀይሳል፣ እንዲተገበር ያደርጋል፤ 
ቀ) የማህበረሰብ አቀፍ የጤና መድህን ሥርዓትን ለማዘመን አዳዲስ አሠራሮችና ቴክኖሎጂዎችን ይዘረጋል፤
በ) የማህበረሰብ አቀፍ የጤና መድህን ሥርዓት አላማን ለማሳካት ሥራዎችን እንደአስፈላጊነቱ በሦስተኛ ወገን ሊያሰራ ይችላል፤
ተ) የሥራ አፈጻጸሙን በተመለከተ ለሚቋቋመው ብሔራዊ ምክር ቤትና ለሌሎች አግባብነት ያላቸው አካላት ወቅታዊ ሪፖርት ያቀርባል፤
ቸ) የማህበረሰብ አቀፍ የጤና መድህን ሥርዓትን ለማስፈጸም የሚያስችሉ ሌሎች ተግባራትን ያከናውናል፡፡
3. በኤጀንሲው ማቋቋሚያ ደንብ ቁጥር 191/2003 የተቋቋመው የሥራ አመራር ቦርድ የኤጀንሲውን አጠቃላይ የማህበረሰብ አቀፍ የጤና መድህን የሥራ እንቅስቃሴ በበላይነት ይመራል፡፡
8. የክልል አስፈጻሚ አካል

1. በክልል ደረጃ የማህበረሰብ አቀፍ የጤና መድህን ሥርዓትን የሚያስፈጽም የክልል አስፈጻሚ አካል የሚቋቋም ይሆናል፡፡

2. የዚህ አንቀጽ ንዑስ አንቀጽ 1 አጠቃላይ ድንጋጌ እንደተጠበቀ ሆኖ በክልል የሚቋቋመው አካል እንደአግባብነቱ የሚከተሉት ስልጣንና ተግባር ይኖሩታል፡-

ሀ) በክልል የተለያየ የአስተዳደር እርከን የሚመሰረተውን ቋት ያስተዳድራል፤ በመጀመሪያ እና ሁለተኛ ደረጃ የጤና ተቋማት የሚሰጥ የጤና አገልግሎት ግዢ ይፈጽማል፤
ለ) በክልል ደረጃ የሚቀመጠውን የመጠባበቂያ ፈንድ ያስተዳድራል፤ 

ሐ)
በማህበረሰብ አቀፍ የጤና መድህን ዙሪያ የህብረተሰቡን ግንዛቤ የማሳደግ ተግባራትን ያከናውናል፤
መ) የቅስቀሳ ሥራን በመስራት የአባላት ምዝገባ ያከናውናል፤ መዋጮ ይሰበስባል፤ የአባልነት መታወቂያ በማዘጋጀት ያሰራጫል፤ 
ሠ) በመቶኛ ክፍፍሉ ልክ በየደረጃው የተፈጠረውን ቋት ድርሻ ያስተላልፋል ወይም መተላለፉን ያረጋግጣል፤
ረ) መክፈል የማይችሉ ተብለው የተለዩ የህብረተሰብ ክፍሎች በማህበረሰብ አቀፍ የጤና መድህን ሥርዓት ተጠቃሚ እንዲሆኑ በጀት እንዲመደብ ክትትል ያደርጋል፤
ሰ) የማህበረሰብ አቀፍ የጤና መድህን ሥርዓት አተገባበርን ከሚመለከታቸው አካላት ጋር በመሆን ይከታተላል፣ ይገመግማል፤
ሸ) እንደየክልሉ ተጨባጭ ሁኔታ የተመሰረተው ዝቅተኛ ቋት ባለበት የአስተዳደር እርከን ላይ የስራ አመራር ቦርድ እና ጠቅላላ ጉባኤ መመረጡን እና በአግባቡ እየሰራ መሆኑን ይቆጣጠራል፤ 
ቀ) የስራ አፈጻጸሙን በተመለከተ ለክልል የማህበረሰብ አቀፍ የጤና መድህን ምክር ቤት፣ ለኤጀንሲው እና ሌሎች አካላት ወቅታዊ ሪፖርት ያቀርባል፤
በ) በክልሉ ያለውን የማህበረሰብ አቀፍ የጤና መድህን ሥርዓት አላማን ለማሳካት ሥራዎችን እንደአስፈላጊነቱ በሦስተኛ ወገን ሊያሰራ ይችላል፤
ተ) ይህን አዋጅ ተከትለው በሚወጡ ደንብ እና መመሪያዎች የተመለከቱትን ተግባራት ያከናውናል፡፡
9. የማህበረሰብ አቀፍ የጤና መድህን ምክር ቤት
1. የማህበረስብ አቀፍ ጤና መድህን ብሄራዊ ምክር ቤት (ከዚህ በኃላ “ምክር ቤት” እየተባለ የሚጠራ) በዚህ አዋጅ ተቋቁሟል፡፡
2. በክልሉ ርዕሰ መስተዳድር ሰብሳቢነት የሚመራ የክልል የማህበረሰብ አቀፍ የጤና መድህን ምክር ቤት ይቋቋማል፡፡  የአባላት ስብጥሩ፣ ኃላፊነቱ እና ዝርዝር አሠራሩ በክልሉ ህግ ይወሰናል፡፡

10. የምክር ቤቱ አባላት 

1. የምክር ቤቱ  አባላት ሁሉም የክልል ርዕሳነ መስተዳድሮች፣ አግባብነት ያላቸው የፌዴራል እና የክልል መንግስት መስሪያቤቶች እና ከሌሎች አካላት የተውጣጡ ሆኖ በመንግሥት ይሰየማሉ፡፡

2. ምክትል ጠቅላይ ሚኒስትሩ የምክር ቤቱ ሰብሳቢ ይሆናል፡፡
3. የኤጀንሲው ዋና ዳይሬክተር የምክር ቤቱ ጸሐፊ ይሆናል፡፡
11.  የምክር ቤቱ ተግባርና ኃላፊነት

1. ለማህበረሰብ አቀፍ የጤና መድህን ሥርዓት ትግበራ የሚረዱ ሃሳቦችን ያመነጫል አቅጣጫም ይሰጣል፤

2. ዓመታዊ የአባልነት የመዋጮ መጠን እና የጥቅም ማዕቀፍን ይወስናል፤
3. በዚህ አዋጅ አንቀጽ 5 ንዑስ አንቀጽ 2 መሠረት የክልል እና የፌዴራል ቋት ክፍፍል መቶኛ ይወስናል፤

4. በዚህ አዋጅ አንቀጽ 6 ንዑስ አንቀጽ 2 መሠረት በክልል እና በፌዴራል ደረጃ የሚቀመጠውን የመጠባበቂያ ፈንድ ክፍፍል መቶኛ ይወስናል፤ በጥናት ላይ ተመሥርቶ ማሻሻያ ሊያደርግ ይችላል፤
5. የኤጀንሲውን እና የክልል አስፈጻሚውን የክንውን ሪፖርት ይገመግማል፤ የማሻሻያ ሃሳቦቸን ይሰጣል፤

6. ይህ አዋጅ በሃገር አቀፍ ደረጃ ተግባራዊ መሆኑን ይገመግማል፤ የሚያጋጥሙ ተግዳሮቶች እንዲፈቱ  ለሚመለከታቸው አካላት አስፈላጊውን መመሪያ ይሰጣል፤
7. ለሥርዓቱ ውጤታማነት የባለድርሻ አካላት ቅንጅታዊ አሠራር እና ተሳትፎ ቀጣይነት እንዲኖረው አቅጣጫ ይሰጣል፤ አፈጻጸሙን ይከታተላል፤
12. የምክር ቤቱ ስብሰባ

1. ምክር ቤቱ በአመት ሁለት ጊዜ ይሰበሰባል፤ ሆኖም አስፈላጊ ሆኖ ሲገኝ በማናቸውም ጊዜ ሊሰበሰብ ይችላል፡፡

2. የምክር ቤቱ አባላት ከግማሽ በላይ የሚሆኑት በስብሳባ ላይ ከተገኙ ምልዓተ-ጉባዔ ይሆናል፡፡

3. ምክር ቤቱ ውሳኔ የሚያሳልፈው ሶስት አራተኛው አባላት ሲደግፉት ይሆናል ሆኖም ድምጽ እኩል በእኩል የተከፈለ እንደሆነ ሰብሳቢው ወሳኝ ድምጽ ይኖረዋል፡፡
4. የዚህ አንቀጽ ድንጋጌዎች እንደተጠበቁ ሆነው ምክር ቤቱ የራሱን የስብሰባ ሥነ ሥርዓት መመሪያ ሊያወጣ ይችላል፡፡ 
ክፍል አራት
ስለ አባልነት፣ መዋጮ እና የጥቅም ማዕቀፍ
13. አባልነት 
1. መደበኛ ባልሆነው ዘርፍ የተሰማራ ማንኛውም ሰው የማህበረሰብ አቀፍ የጤና መድህን አባል ይሆናል፡፡
2. አባልነት በቤተሰብ ደረጃ ሆኖ ምዝገባው በአባወራ ወይም በእማወራ ይከናወናል፡፡
3. የዚህ አንቀጽ ንዑስ አንቀጽ 2 ቢኖርም አባልነት በግለሰብ ደረጃ ሊሆን ይችላል፡፡
14. የምዝገባ እና የእድሳት ጊዜ
1. የአባልነት ምዝገባ ለአንድ ዓመት የፀና ሆኖ  በየአመቱ መታደስ ይኖርበታል፡፡
2. የአባልነት ምዝገባ እና እድሳት በዓመት አንድ ጊዜ ሆኖ ለተከታታይ ሁለት ወራት ብቻ የሚከናወን ይሆናል፡፡
3. አግባብ ያለው የክልል አስፈጻሚ አካል የምዝገባ እና የእድሳት ጊዜ የአካባቢውን ሁኔታ መሠረት በማድረግ ሊወስን ይችላል፡፡
15. የአባልነት መዋጮ
1. አባላት በማህበረሰብ አቀፍ የጤና መድህን ለመታቀፍ ዓመታዊ መዋጮ ይከፍላሉ፡፡
2. ለመሠረታዊ የቤተሰብ አባላት የሚከፈለው የመዋጮ መጠን ብዛታቸውን ከግምት ሳያስገባ የሚወሰን ሆኖ ለተጨማሪ የቤተሰብ አባላት ተጨማሪ ክፍያ የሚከፈል ይሆናል፡፡
3. የማህበረሰብ አቀፍ የጤና መድህን ሥርዓት ዓመታዊ መዋጮ የሚሸፈነው በአባሉ እና በመንግስት አጠቃላይ ድጎማ ይሆናል፡፡
4. በዚህ አንቀጽ ንዑስ አንቀጽ 3 መሰረት የሚደረገው የአጠቃላይ ድጎማ መጠን የመዋጮ መጠኑ 25 በመቶ ይሆናል፡፡ 

5. መክፈል ለማይችሉ የህብረተሰብ ክፍሎች ዓመታዊ የአባልነት መዋጮ በተናጠል ድጎማ ይሸፈናል፡፡
6. የማህበረሰብ አቀፍ የጤና መድህን የመዋጮ መጠን  የጤና አገልግሎት ወጪ እና የህብረተሰቡን የመክፈል አቅም ባገናዘበ ሁኔታ በከተማ እና በገጠር እንዲሁም በገቢ እርከን የተለያየ ሊሆን ይችላል::
16. የጥቅም ማዕቀፍ
1. ለማህበረሰብ አቀፍ የጤና መድህን ተጠቃሚዎች የሚሸፈነው የጤና አገልግሎት የጥቅም ማዕቀፍ በአገሪቱ መሰረታዊ የጤና አገልግሎቶች ዝርዝር ከተካተቱት ውስጥ ይሆናል፡፡ 

2. የተፈቀደው የጤና አገልግሎት የጥቅም ማዕቀፍ ለተጠቃሚዎች የሚሰጠው ከፌዴራል ወይም ከክልል አስፈጻሚ አካላት ጋር ውል በገቡ የጤና አገልግሎት ተቋማት ይሆናል፡፡ 
ክፍል አምስት
የፋይናንስ ምንጮች እና አስተዳደር
17. የፋይናንስ ምንጮች
የማህበረሰብ አቀፍ የጤና መድህን የፋይናንስ ምንጮች የሚከተሉት ናቸው፡- 
1. ከከፋይ አባላት የመመዝገቢያ ክፍያ እና የአባልነት መዋጮ፣
2. ከተናጠል ድጎማ፣
3. ከአጠቃላይ ድጎማ፣
4. ከልማት አጋሮች የገንዘብ ድጋፍ፣
5. ሌሎች ምንጮች፡፡
18. የፋይናንስ አጠቃቀም
1. በዚህ አዋጅ አንቀጽ 17 ከተዘረዘሩት የገቢ ምንጮች የሚሰበሰበው ገቢ በዋናነት ለተጠቃሚዎች የጤና አገልግሎት ወጪ የሚውል ይሆናል፡፡
2. በዚህ አንቀጽ ንዑስ አንቀጽ 1 የተደነገገው እንደተጠበቀ ሆኖ የሚሰበሰበው ገቢ ለሌሎች ተያያዥነት ያላቸው ጥቃቅን ወጪዎች ሊውል ይችላል፡፡
19. የፋይናንስ አስተዳደር እና ቁጥጥር
1. የክልል እና የፌዴራል አስፈጻሚ አካላት የተሟላ እና ትክክለኛ የሆነ የሂሳብ መዛግብት ይይዛሉ፡፡ 

2. የማህበረሰብ አቀፍ የጤና መድህን የፋይናንስ አጠቃቀምና አስተዳደር ሥርዓት አግባብነት ባለው የመንግስት ፋይናንስ አስተዳደር ሕግ ይመራል፣ ኦዲት ይደረጋል፤ ለሚመለከታቸው አካላት ሪፖርት ይቀርባል፡፡
20. የፋይናንስ ጉድለት አሸፋፈን

1. የማህበረሰብ አቀፍ የጤና መድህን ሥርዓት የፋይናንስ ጉድለት በሚያጋጥመው ጊዜ ጉድለቱ  ከመጠባበቂያ ፈንድ ይሸፈናል፡፡

2. የዚህ አንቀጽ ንዑስ አንቀጽ 1 እንደተጠበቀ ሆኖ በክልል ደረጃ ያጋጠመው የፋይናንስ ጉድለት በክልሉ ከተቀመጠው የመጠባበቂያ ፈንድ በላይ ሲሆን ቋቱ የተመሰረተበት የአስተዳደር እርከን ጉድለቱን የሚሸፍን ይሆናል፡፡

3. የዚህ አንቀጽ ንዑስ አንቀጽ 1 እንደተጠበቀ ሆኖ በሃገር አቀፍ ደረጃ የተመሰረተው ቋት ያጋጠመው የፋይናንስ ጉድለት በፌዴራል ደረጃ ከተቀመጠው የመጠባበቂያ ፈንድ በላይ ሲሆን ጉድለቱን የፌዴራል መንግስት ይሸፍናል፡፡ 

ክፍል ስድስት
የስጋት ተጋላጭነት አስተዳደር
21. የቀጥታ ክፍያ
ተጠቃሚው የጤና አገልግሎት ለማግኘት ወደ ጤና ተቋም ሲሄድ በሚኒስትሮች ምክር ቤት ደንብ በሚወሰነው መጠን የቀጥታ ክፍያ እንዲከፍል ሊጠየቅ ይችላል፡፡ 
22. የቅብብሎሽ ሥርዓት
1. ማንኛውም ተጠቃሚ የጤና አገልግሎት ማግኘት የሚችለው የተዘረጋውን የቅብብሎሽ ሥርዓት በመከተል ይሆናል፡፡
2. የቅብብሎሽ ሥርአቱን ያልተከተለ ማንኛውም ተጠቃሚ የጤና አገልግሎት ወጪ በማህበረሰብ አቀፍ የጤና መድህኑ አይሸፈንም፡፡ 

3. በዚህ አንቀጽ ንዑስ አንቀጽ 1 የተደነገገው ቢኖርም ለድንገተኛ ሕክምና ተጠቃሚው የቅብብሎሽ ሥርዓቱን ለመከተል አይገደድም፡፡ 

23. የክፍያ እና የህክምና አገልግሎት ኦዲት 
የፌዴራል እና የክልል አስፈጻሚው አካል ከጤና አገልግሎት ተቋማት በቀረበው የክፍያ ጥያቄ ላይ የክፍያ እና የህክምና አገልግሎት ኦዲት ያከናውናል፡፡ ዝርዝር አፈጻጸሙ በኤጀንሲው መመሪያ ይወሰናል፡፡
ክፍል ሰባት
ልዩ ልዩ ድንጋጌዎች
24. የጤና አገልግሎት ተቋም ግዴታ
የጤና አገልግሎት ተቋም፡-

1. የሚሰጠው የጤና አገልግሎት አግባብ ያለው አካል ያወጣውን ብሔራዊ የጤና ክብካቤ ደረጃ የማሟላት፤
2. ለተጠቃሚው የሚሰጠው የጤና ምርመራ ወይም ህክምና በወጣው ስታንዳርድ የህክምና ጋይድላይን መሠረት መሆኑን የማረጋገጥ፤
3. የፌዴራል እና የክልል አስፈጻሚው አካል በሚያከናውናቸው የህክምና አገልግሎት ኦዲት እና ተመሳሳይ ሥራዎች ዙሪያ የመተባበርና መረጃ የመስጠት 
ግዴታ አለበት፡፡ 
25. የአባል ግዴታ
አንድ አባል፡-

1. የእርሱንና የቤተሰቡን ትክክለኛ መረጃ የመስጠት እና የማስመዝገብ፤
2. የተሰጠውን የአባልነት የመታወቂያ ካርድ በጥንቃቄ የመያዝ፣ ለተፈቀደለት የቤተሰብ አባላት ብቻ እንዲጠቀም የማድረግ እና ለሌላ ወገን አሳልፎ ያለመስጠት፤
3. የምዝገባ እና የአባልነት ክፍያ የመክፈል፤ እና
4. በውልደት የተጨመሩ፣ ለአካለ መጠን ደርሰው እራሳቸውን የቻሉ ወይም በሞት የተለዩ የቤተሰብ አባላትን በወቅቱ የማሳወቅ 
ግዴታ አለበት፡፡ 

26. የተጠቃሚ  ግዴታ
ማንኛውም ተጠቃሚ፡- 
1. ለሕክምና ሲሄድ የአባልነት መታወቂያ ካርድ መያዝና ሲጠየቅም የማሳየት፣
2. የተሰጠውን የአባልነት የመታወቂያ ካርድ በጥንቃቄ የመያዝ እና ለሌላ ወገን አሳልፎ ያለመስጠት
ግዴታ አለበት፡፡
27. መረጃን በሚስጥር ስለ መጠበቅ
1. ማንኛውም የፌዴራል እና የክልል አስፈጻሚ አካል ሠራተኛ ተጠቃሚን የሚመለከት የግል ወይም የሕክምና መረጃ በሚስጥር የመጠበቅ ግዴታ አለበት፡፡ 

2. የግል ወይም የሕክምና መረጃን በሚስጥር ስለመጠበቅ በሚመለከት የወጡ ሌሎች ሕጎች በፌዴራል እና በክልል አስፈጻሚው አካል ሠራተኛ እና ከአስፈጻሚው አካል ጋር የአገልግሎት ስምምነት ባላቸው አካላት ላይ ተፈጻሚ ይሆናል፡፡ 

28. አስተዳደራዊ እርምጃ  

1. በማህበረሰብ አቀፍ የጤና መድህን ሥርዓት ውስጥ የሚሳተፍ ማንኛውም የጤና ተቋም ወይም  ሰው ይህንን አዋጅ ወይም ይህንን አዋጅ ለማስፈጸም የሚወጡ ሕጎችን ጥሶ ከተገኘ በዚህ አንቀጽ ሥር የተዘረዘሩት አስተዳደራዊ እርምጃዎች በክልል ወይም በፌዴራል አስፈጻሚው አካል ይወሰድበታል፡፡  

2. ማንኛውም የጤና ተቋም የዚህን አዋጅ ወይም አዋጁን ለማስፈጸም የወጣን ሌላ ህግ ለመጀመሪያ ጊዜ በቸልተኝነት ሲጥስ እና የደረሰው የገንዘብ ጉዳት በኤጀንሲው በሚወጣ መመሪያ ዝቅተኛ እርከን ላይ የተመደበውን ሲሆን ውሉ ሳይቋረጥ የጽሁፍ ማስጠንቀቂያ ይሰጠዋል፡፡ 

3. በዚህ አንቀጽ ንዑስ አንቀጽ (2) መሠረት የጤና ተቋሙ የሕግ መተላለፉን ያልተገባ ጥቅም ለማግኘት ሆነ ብሎ ከፈፀመ ወይም በቸልተኝነት ሲጥስ ያደረሰው የገንዘብ ጉዳት በኤጀንሲው በሚወጣ መመሪያ ከፍተኛ ከሆነ ወይም ለሁለተኛ ጊዜ እና ከዛ በላይ በቸልተኝነት የፈጸመ ከሆነ እንደጥፋቱ ክብደት በማህበረሰብ አቀፍ የጤና መድህን ሥርዓት ውስጥ እንዳይሳተፍ ለአንድ ዓመት ሊታገድ ወይም ሙሉ በሙሉ ሊከለከል ይችላል፡፡ 

4. ማንኛውም የጤና ባለሙያ ይህንን አዋጅ ወይም ይህንን አዋጅ ለማስፈጸም የሚወጡ ህጎችን መተላለፉ ሲታወቅ በባለሙያው የሥራ ፈቃድ ላይ ተገቢ እርምጃ እንዲወሰድበት የክልል ወይም የፌዴራል አስፈጻሚው አካል አግባብ ላለው የጤና ባለሙያዎች ተቆጣጣሪ አካል ያሳውቃል፡፡ 
29. የቅሬታ አቀራረብ እና አፈታት
1. ቅሬታዎችን የሚቀበል እና ውሳኔ የሚሰጥ አካል በፌዴራል እና በክልል አስፈጻሚ ደረጃ ይደራጃል፡፡ዝርዝር አደረጃጀት እና አሰራር ሥርዓቱ እንደአግባብነቱ በፌዴራል እና በክልል አስፈጻሚው መመሪያ ይወሰናል፡፡ 

2. በዚህ አዋጅ መሠረት አስተዳደራዊ እርምጃ የተወሰደበት ወይም አገልግሎት የተነፈገ ወይም በአገልግሎቱ ያልረካ ማንኛውም ሰው ቅሬታውን ማቅረብ ይችላል፡፡  

3. ማንኛውም ቅሬታ አቅራቢ በሚቋቋመው የቅሬታ ሰሚ አካል የመሰማት መብት ያለው ሆኖ ቅሬታውን በጽሁፍ የማቅረብ፣ ማስረጃ የማቅረብ፣ የመልስ መልስ የመስጠት እና የውሳኔ ቅጅ የመጠየቅ መብት አለው፡፡
4. በተወሰደው አስተዳደራዊ እርምጃ ላይ ቅር የተሰኘ አካል የውሳኔው ቅጂ በደረሰው በ30 የሥራ ቀናት ውስጥ ለቅሬታ ሰሚው ቅሬታውን በፅሁፍ ማቅረብ ይችላል፡፡ 
5. በዚህ አንቀጽ ንዑስ-አንቀጽ (4) መሠረት ቅሬታን የተቀበለ የቅሬታ ሰሚ አካል ቅሬታውን ከተቀበለበት ቀን ጀምሮ ባሉት 30 የሥራ ቀናት ውስጥ ውሳኔውን በፅሁፍ በመስጠት ያሳውቃል፡፡
6. በዚህ አንቀጽ መሠረት በቅሬታ ሰሚ አካል የሚሰጥ ውሳኔ ላይ ስልጣን ላለው ፍርድ ቤት ቅሬታ ሊቀርብበት ይችላል፡፡
30. ቅጣት 
1. በዚህ አዋጅ እና አዋጁን ተከትለው በሚወጡ ሌሎች ህጎች ላይ የተቀመጡትን ክልከላዎች በመተላለፍ ጥፋት የፈጸመ ሰው አግባብነት ባለው የወንጀል ህግ መሠረት ተጠያቂ ይሆናል፡፡  

2. የህግ ሰውነት የተሰጠው አካል በወንጀል ህግ አንቀጽ 34 በተደነገገው መሠረት በዚህ ክፍል በተመለከቱ ወንጀሎች ተካፋይ በሚሆንበት ጊዜ በወንጀል ህጉ አንቀጽ 90 መሠረት ይቀጣል፡፡ 
31. የፍትሐብሄር ተጠያቂነት

ማንኛውም ሰው ከማህበረሰብ አቀፍ የጤና መድህን ሥርዓት አስተዳደር ጋር በተገናኘ ለፈጸመው ጥፋት የፍትሐብሄር ኃላፊነትን በተናጠል ወይም ከአስተዳደራዊ እርምጃ ጋር በማጣመር ሊወሰድበት ይችላል፡፡

32. የመተባበር ግዴታ  
በዚህ አዋጅ ውስጥ የተቀመጡ ኃላፊነት እና ግዴታዎችን ለመወጣት የሚመለከታቸው የፌዴራል እና የክልል መንግሥት አካላት የመተባበር ግዴታ አለባቸው፡፡  
33. ደንብ እና መመሪያ የማውጣት ሥልጣን
1. የሚኒስትሮች ምክር ቤት ይህን አዋጅ ለማስፈጸም የሚያስፈልግ ደንብ ሊያወጣ ይችላል፡፡ 
2. ኤጀንሲው ይህንን አዋጅና በዚህ አንቀጽ ንዑስ አንቀጽ (1) መሠረት የሚወጡ ደንቦችን ለማስፈጸም የሚያስፈልጉ መመሪያዎችን ያወጣል፡፡
34. ተፈጻሚነት ስለማይኖራቸው ሕጎች
ከዚህ አዋጅ ጋር የሚቃረን ማንኛውም ሕግ ወይም የአሠራር ልምድ በዚህ አዋጅ በተሸፈኑ ጉዳዮች ላይ ተፈጻሚ  አይሆንም፡፡
35. አዋጁ የሚጸናበት ጊዜ
ይህ አዋጅ በፌዴራል ነጋሪት ጋዜጣ ታትሞ ከወጣበት ቀን ጀምሮ የጸና ይሆናል፡፡
ሳህለወርቅ ዘውዴ
የኢትዮጵያ ፌዴራላዊ ዴሞክራሲያዊ ሪፐብሊክ ኘሬዚዳንት[image: image1.png]

